
Իրավական ակտի ընդունման անհրաժեշտությունը. 
Հայաստանի Հանրապետության կառավարության որոշման նախագծով նախատեսվում է փոփոխություն կատարել ՀՀ կառավարության 2021 թվականի հուլիսի 15-ի N 1135-Ա որոշման մեջ՝ թույլատրելով ՀՀ քաղաքաշինության կոմիտեին «Լուսակնի միջնակարգ դպրոց» ՊՈԱԿ-ի մոդուլային շենքի կառուցման աշխատանքների ծավալն ավելացնել՝ գերազանցելով ՀՀ կառավարության 04.05.2017թ. N 526-Ն որոշմամբ թույլատրած 10.0 տոկոսը։ Նախագծով նախատեսվում է թույլատրել նաև ՀՀ քաղաքաշինության կոմիտեին ՀՀ Տավուշի մարզի Այրում համայնքի Բագրատաշեն բնակավայրում «Մոդուլային» տիպի 144 տեղ հզորությամբ մսուր-մանկապարտեզի կառուցման աշխատանքների համադրումը կատարել՝ գերազանցելով ՀՀ կառավարության 04.05.2017թ. N 526-Ն որոշմամբ թույլատրած 15.0 տոկոսը:
Ընթացիկ իրավիճակը և խնդիրները.
Փոքրաքանակ երեխաներով համալրված «Մոդուլային» տիպի դպրոցների կառուցման ծրագրի շրջանակներում ՀՀ Արաագծոտնի մարզի «Լուսակնի միջնակարգ դպրոց» ՊՈԱԿ-ի հեմար նոր շենքի կառուցումը մեկնարկել է 2020 թվականին՝ ՀՀ քաղաքաշինության կոմիտեի կողմից «Գրիգորյան Շին» ՍՊԸ-ի հետ 07․08․2020թ.-ին կնքված կապալային աշխատանքների պետական գնման N ՀՀՔԿ-ԲՄԱՇՁԲ-20/2 պայմանագրի շրջանակներում: Ելնելով ծրագրի իրականացման ընթացքում բոլոր դպրոցներում ապաստարանների նախատեսման որոշումից՝ ՀՀ կառավարության 15.07.2021թ. N 1135-Ա որոշմամբ (այսուհետ՝ Որոշում) թույլատրվել է Փոքրաքանակ երեխաներով համալրված «Մոդուլային» տիպի դպրոցների կառուցման ծրագրի շրջանակներում դպրոցների (այդ թվում՝ Լուսակնի միջնակարգ դպրոցի) նոր շենքերի կառուցման համար արդեն կնքված գնման պայմանագրերում կատարել ծավալների ավելացում՝ գերազանցելով պայմանագրերի գնի 10 տոկոսը: Սահմանաչափը նախատեսվել է 20.0 տոկոս, ապա հետագայում որոշ դպրոցների համար նախատեսվել են նաև առանձինի դրույթներ՝ 20.0 տոկոսի շեմը գերազանցող ծավալների ավելացման համար թույլտվություն սահմանելու նպատակով: Այդ դպրոցների թվում է նաև Լուսկանի միջնակարգ դպրոցը: Այսպես, Որոշման 8-րդ կետով նախատեսվել է, որ «Գրիգորյան Շին» ՍՊԸ-ի հետ 07․08․2020թ.-ին կնքված N ՀՀՔԿ-ԲՄԱՇՁԲ-20/2 պայմանագրի շրջանակներում ծավալները կարող են ավելացվել պայմանագրի գնի 23.24 տոկոսի չափով:
2025 թվականի հունիսի 20-ին ՀՀ կառավարությունն ընդունեց N 817-Ա որոշումը, որով սահմանվել են գնման պայմանագրերը փոխադարձ համաձայնությամբ լուծելու ևնոր գնման գործընթացների պայմանները: Կարգի դրույթներին համապատասխան ՀՀ քաղաքաշինության կոմիտեն (այսուհետ՝ Կոմիտե) ստացել է իրավունք փոխադարձ համաձայնությամբ լուծել այն օբյեկտների մասով պայմանագրերը, որոնց կապալառուների հետ ունի կնքված մեկից ավելի օբյեկտների շինարարական աշխատանքների կատարման պայմանագիր և աշխատանքների կատարման ժամկետները խախտված են 30 օրից ավելի, կամ Կոմիտեի կողմից առնվազն երկու անգամ չեն ընդունվել աշխատանքների արդյունքները, կամ մինչև կատարողական ակտերի ներկայացումը, շինարարական հրապարակում Կոմիտեն հայտնաբերում և արձանագրում է, որ աշխատանքները կատարվում են պայմանագրի պահանջներին և շինարարական նորմերին անհամապատասխան: Այս տրամաբանության կոնտեքստում լուծվել է նաև Լուսակնի միջնակարգ դպրոցի «Մոդուլային» տիպի շենքի կառուցման համար «Գրիգորյան Շին» ՍՊԸ-ի հետ 07․08․2020թ.-ին կնքված N ՀՀՔԿ-ԲՄԱՇՁԲ-20/2 պայմանագիրը: Պայմանագրի գծով տվյալները հետևյալն են.
 
Լուսակնի միջնակարգ դպրոցի նոր շենքի կառուցման համար կնքված ՀՀՔԿ-ԲՄԱՇՁԲ-20/2 պայմանագիր

	Պայմանագրային արժեք
/հազար դրամ/
	Համաձայնագիր N 3-ով փոփոխված պայմանագրային արժեք
/հազար դրամ/
	Համաձայնագիր N 8-ով փոփոխված պայմանագրային արժեք
/հազար դրամ/
	Համաձայնագիր N 13-ով փոփոխված պայմանագրային արժեք
/հազար դրամ/
	Պայմանագրային արժեքի ավելացում
/տոկոս/
	Փաստացի կատարված վճարումներ՝ մինչև պայմանագրի լուծումը
/հազար դրամ/

	540,000.0
	615,801.03
	628,976.27
	665,493.32
	23.24%
	524,557.31


Վերը բերված աղյուսակից երևում է, որ փաստացի կատարված վճարումները (մինչև պայմանագրի լուծումը) ավելի քիչ են, քան նույնիսկ պայմանագրի սկզբնական գինն է: Հետևաբար, վերանում է անհրաժեշտությունը պահպանելու ՀՀ կառավարության որոշմամբ ամրագրված՝ 23.24 տոկոսի չափով ծավալների ավելացման անհրաժեշտությունը:
ՀՀ Արագածոտնի մարզի Լուսակնի միջնակարգ դպրոցի «Մոդուլային» տիպի շենքի կառուցման աշխատանքների մնացորդային ծավալների կատարման համար ՀՀ քաղաքաշինության կոմիտեի կողմից «Ավանգարդ շին» ՍՊԸ-ի և «Էկո Սիթի Գրուպ» ՍՊԸ-ի հետ (գործում են համատեղ գործունեության պայմանագրի հիման վրա) 11.08.2025թ.-ին կնքվել է N ՀՀՔԿ-ՀՄԱԱՇՁԲ-25/6 պայմանագիրը՝ 209,184.92 հազար դրամ արժեքով: Աշխատանքները կնքված պայմանագրի շրջանակներում հասցվել են ավարտի, սակայն անհրաժեշտություն էր առաջացել մնացորդային աշխատանքների որոշակի լրացումների, ճշգրտումների, որոնց համար կազմվել է համեմատական փոփոխված ծավալաթերթ (ավելացվել են նոր աշխատանքներ, ինչպես նաև առկա աշխատանքների ծավալներ): Լրացուցիչ աշխատանքների արժեքը կազմում է կազմում է 82,093.78 հազար դրամ կամ կնքված պայմանագրի գնի 39.25 տոկոսը: Հարկ է նշել, որ աշխատանքներն ամբողջությամբ կատարված են, ներառյալ՝ լրացուցիչ ծավալները: Այսպես, նախագծով նախատեսվում է թույլատրել ՀՀ քաղաքաշինության կոմիտեին «Ավանգարդ շին» ՍՊԸ-ի և «Էկո Սիթի Գրուպ» ՍՊԸ-ի հետ 11.08.2025թ.-ին կնքված N ՀՀՔԿ-ՀՄԱԱՇՁԲ-25/6 պայմանագրի գինն ավելացնել 82.1 մլն դրամով կամ 39.25 տոկոսով, որից հետո հնարավոր կլինի կնքել համապատասխան համաձայնագիրը և կատարել համապատասխան վճարումը: Վճարումն իրականացնելու համար օբյեկտի գծով բյուջետավորումը կատարվելու է ՀՀ կառավարության 25.12.2025թ-ի N 1910-Ն որոշման 26-րդ կետի հիման վրա (չբաշխված տողից, ներքին ծանուցագրի միջոցով):
Նախագծով նախատեսվում է նաև թույլտվություն ՀՀ քաղաքաշինության կոմիտեի պատվիրատվությամբ ՀՀ Տավուշի մարզի Այրում համայնքի Բագրատաշեն բնակավայրում «Մոդուլային» տիպի 144 տեղ հզորությամբ մսուր-մանկապարտեզի կառուցման աշխատանքների ծավալներում կատարել համադրում պայմանագրի ընդհանուր գնի 23.14 տոկոսի չափով: Կառուցման աշխատանքների համար 24.07.2023թ-ին կնքված N ՀՀՔԿ-ԲՄԱՇՁԲ-23/9 պայմանագիրը լուծվել է՝ ՀՀ կառավարության 20.06.2025թ-ի N 817-Ա որոշման հիմքով: Մնացորդային աշխատանքների համար 19.09.2025թ-ին կնքվել է N ՀՀՔԿ-ՀՄԱԱՇՁԲ-25/9 պայմանագիրը՝ 284,873.95 հազար դրամով: Ավարտական աշխատանքների փաստացի ծավալների ճշգրտմամբ պայմանավորված՝ անհրաժեշտություն է առաջացել կատարելու ծավալների համադրում՝ աշխատանքների փոխարինում այլ բնութագրեր ունեցող աշխատանքներով՝ 65,926.969 հազար դրամ գումարի չափով, որը պայմանագրի գնի 23.14%-ն է: Հաշվի առնելով, որ գործող օրեսնդրությամբ համադրումը թույլատրվում է կատարել մինչև պայմանագրի գնի 15%-ը՝ Նախագծով նախատեսվել է թույլտվության համապատասխան դրույթ:

Կարգավորման նպատակը և բնույթը. 
         Որոշման նախագծի ընդունմամբ կապահովվի Լուսակնի միջնակարգ դպրոցի «Մոդուլային» տիպի շենքի կառուցման լրացուցիչ աշխատանքների ներառումը արդեն կնքված կապալային աշխատանքների գնման պայմանագրում, ինչպես նաև ՀՀ Տավուշի մարզի Այրում համայնքի Բագրատաշեն բնակավայրում «Մոդուլային» տիպի 144 տեղ հզորությամբ մսուր-մանկապարտեզի կառուցման աշխատանքների համադրված ծավալների ներառումը արդեն կնքված կապալային աշխատանքների գնման պայմանագրում:
          
Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 
 
Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում կլուծվի Լուսակնի միջնակարգ դպրոցի «Մոդուլային» տիպի շենքի կառուցման և Այրում համայնքի Բագրատաշեն բնակավայրում «Մոդուլային» տիպի 144 տեղ հզորությամբ մսուր-մանկապարտեզի կառուցման ավարտական աշխատանքների փաստացի ծավալների ճշգրտման արդյունքում առաջացած լրացուցիչ աշխատանքների և համադրված ծավալների համար համաձայնագրեր կնքելու խնդիրը, ինչը հնարավորություն կտա վճարել կապալառուներին փաստացի կատարված աշխատանքների դիմաց:
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«ՀՀ կառավարության 2021 թվականի հուլիսի 15-ի N 1135-Ա որոշման մեջ փոփոխություն կատարելու, ինչպես նաև գնման պայմանագրում փոփոխություն կատարելու թույլտվություն տալու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի 2026թ. բյուջեում եկամուտների և ծախսերի ավելացում կամ նվազեցում չի առաջանում (պայմանագրերի գնի ավելացումը կֆինանսավորվի արդեն իսկ հատկացված բյուջեի շրջանակներում):
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը բխում է ՀՀ կառավարության 18.11.2021թ. N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի.
· 3-րդ կետի 3.6-րդ ենթակետից՝ «Ցանկում ընդգրկված մանկապարտեզներում շինարարական աշխատանքների իրականացում ․․․».
· 8-րդ կետից՝ «կառուցել, հիմնանորոգել և վերանորոգել առնվազն 300 հանրակրթական ուսումնական հաստատություններ...»։

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:



